
    Ondo irakurtzeko oharra




    Kontatzailerik ezean, hitanoa da (eta hitanorik eza ere bai, beraz) hiztuna “norentzat” edo “nori begira” ari den erakusteko bide bat. Ondorioetako bat da hitz-txanda berean eta are esaldi berean ere zati bat hika egon daitekeela (bakarrari ariz bat), eta beste zati bat ez, zeren hiztuna “birentzat” edo “biri begira” ari denean ez baitu hitanoak izugarri ondo ematen.
Bestalde, ? eta ! ikurrak, eta beren arteko konbinazioak, motz gelditzen dira hizketako esaldien aldaera guztiak jasotzeko, eta irakurle zuhurraren esku uzten da letretatik hotsera egin beharreko bidea egoki-antzean egiten asmatzea.
Azkenik, kakotxek (“), beren aitatzezko edo ekartzezko eginkizunaren barnean, orobat irudika lezakete eskuetako bina behatzekin egin ohi dugun kakotx-­tankerako imintzio edo zeinua. 




    Erraz irakurtzeko lagungarria (Dramatis Personae)




     ‣ = neska gaztea




     ✳ = gizon heldua




     ■ = mutil gaztea

     ■ Hara hemen gure berantarbia!  ✳ Ezinen bat edo?  ■ Ez al ginen geldituak hemezortzi bi-puntu hogeitamarrean?  ‣ Bo, nahikoa dugu, gizonok, mutil-gizonok, zerako zerok. Ez al gabiltza ahal den bezala?  ✳ Nahi denik etzegon, ez. “Nahi dena”, hola esanda, bere betean, sekula eztinat ezagutu nik, eta orain nekezago berriz. Heuri ere ahaztu zaik seiterdietan esaten, eta atera kontuak zenbaterainoko ezina dagoen bazterretan. Kur, kur!  ■ Orain dagoena da ahal dena, bai; ahal dena, ahal den bezala, etsi-etsian eta hori dena. Halaxe dago gauzea orain, zazpiak hogeitabedera­tzi gutxian. Hola ondo?  ‣ Ondo-ondo ez, baina hobetotxoago. Ahal dena dagoela esateak esan nahi du ezina dagoela latza, nik uste… edo nere belarrirako behintzat.  ✳ Hainbesterainokoa al da?  ■ Zer? Hau dena? Hainbesterainokoa al den? Zer ibili zara, mundutik aparte xamarrean edo? Beste zure joanaldi metafisiko horietako batean?  ✳ Esan nahi dudana da ez ote daukan honek deus onik. Esan nahi, edo galdetu nahi, edo eztakipa.  ‣ Onetik zertsu?  ✳ Ba, adibidez, gu hirurok hemen, ezleku eta ezordu hauetan, ekogune edo bioleku hontako ilaran erdi-tranpatan edo ebaska bezala biltzea, ze gaur inork ez omen daukagu ezer erosteko asmorik, ezta?  ■ Eztu ematen.  ✳ Ba hori, hemen hola bildu eta hitz-aspertu bat egitea… Gauzak batekoz beste egitea, lehengoek esaten zuten bezala: horixe dauka honek onetik, nere ustez.  ‣ Zer?, zain gaudelakoan hizketan egotea?  ✳ Bai, zera hauxe, martingala hauxe: diximuluan geure txanda pasatzen uztea, erostera etorri garelakoan zinez berriketara etortzea, badakizue… “batekoz beste” betiere. Askapenaren ametsa hutsean amildu ondotik nere modukoei gelditzen zaizkigun kontsola­mendu apur horiek. Kar, kar!  ■ Bai, bai, baina zu sekula etzinen ezer izan, ala?  ✳ Ez, ez, hori da. Eninduan benetan ari, motell! Nik askapenaren ametsa ia lotan bezala pasa nuen, amets-amets moduan, ze enaiz izan sekula ekinekoa, militantea eta holakorik batere, esan izan dizuet hori inoiz…  ■ Lasai, xaharra! Baina ez hasi orain esaten gaitzak berekin dakarrela ona ere, hemendik zerbait ona aterako dugula, eta…  ‣ Onik ateratzen baldin bagara izango duk hori!  ■ Bai, ondo esan dun. Eta orduan zer? Askapena atzendu eta predikatzaile bioenergetikoen pare hasi behar al duzu? Honek “ikasteko balioko du”?, “pertsona bezala hazteko edo garatzeko”? Ufa!  ‣ Eztiat uste, potto. Eztiat uste hola hasiko zaigunik. Hau edozeinek ikusten dik hazkunde eta garapen zoroak ekarri duela.  ■ A bai? Holako errexa al da? Ez birus, ez zoonosi, ez pandemia, eta…  ✳ Lasaitu hadi, motell, azkartxo hoa-eta.  ■ Merkezurreko esplikazioak botatzea da errazena!  ‣ Zailena duk hori, ez errazena! Errazena duk gobernuak eta bere adar sanitarioak diotena errepikatzea. Eta “sanitarioa” esa­ten dut, osasunaren izenik eztutelako merezi, eta ezta sanidadearenik ere.  ■ Hirea dun xanidadea, txikita! Eta zer bota didan hitzerdika?... Hik dionan “errepikatze” horrek zer bihur­tzen nau?, boterearen aldekoa?, kapitalismo neoliberalaren mo­rroia? Zientzia maitatzea edo onestea boterearekin ezkonduta egotea al da? Bo, bo: aski dinagu!  ‣ Ondorio horiek heuk atera dituk, e?!  ■ Bazekinat-eta nundik nora hatorren!  ✳ Odol horiek gehitxo berotu gabe, gazteok! Edo hola ez behintzat…  ‣ Nola ba?  ✳ Ez, ez: ezer ez. Hitza bestera: ni asunto honek zahartu egin nau…  ■ Lehenaz gainera? Kar! Barkatu…  ✳ Lasai, motell, hi ere zahar… heldutuko haiz, bizi bahaiz.  ‣ Heldutu! Kar, kar!  ■ Ze?! Ondo egin din arinetik hitzegitea eta hitz zatarrik ez botatzea.  ‣ Zahartu hitz zatarra al da?  ✳ Norberarentzat bai. Ez gustatzen aditzerik!  ■ Zuei ere hitz batzuk… Hire aurrean enaun atrebi­tzen ni edozer gauza hola-ta-hola esaten. Ze uste dun ba?  ‣ Bazenuten garaia!  ■ Nork?  ‣ Gizonok, gixonok... Baina, bo: nola da zahartze kontu hori?  ✳ Hara: nere guraso zaharrak etortzen zaizkidan gogora… zuen aitita-amamen sasoikoak. Makina bat bider entzun behar izan geninan haien ahotik: “zuek etzenuten ezagutu hau eta hura”! Alegia, ezkenuela ezagutu gerra, edo gosea, edo Jainkoa…  ‣ Jainkoa?  ✳ Lehengoa.  ‣ A! ez oraingoa: ez dirua, ez zientzia… diru-zientzia.  ✳ Holako zeozer, bai.  ■ Hori errez jardun!  ✳ Zuek etzenuten ezagutu hori, alegia… Ba, hizketan egoten naiz askotxotan hildako gurasoekin, iluntze aldera eta hola, eta…  ■ A bai? Iluntze aldera… hildakoekin hizketan?  ✳ Bai, iluntze aldera. Eta esaten diet: “zuek etzenuten ezagutu hau!”  ■ Nola ba? Nola ezagutu?  ‣ Eta horrek ze bihurtzen zaitu? Haiek baino zaharragoa, nolabait? Arbasoak baino arbasoagoa?  ✳ Horixe eta bera!  ■ Garbi dago hau izango dela… pandemia hau izango dela gu arbasotuko gaituena, gure zer-kontatua hauxe izango dela.  ‣ Edo honen hurrengoa, hau hautsiko duena eta gaindituko, eta…  ■ Bai, edo munduaren azkena. Hara bestea!  ‣ Hori nork kontatuko dik, pellokirten? Munduaren azkena, esan nahi diat. Nor geldituko duk hemen hazitarako, arraren hizkuntzan esanda?  ✳ Eztago jakiterik, eztago jakiterik… Ezta bidezkoa dakiguna baino gehiago esatea, enetxook.  ■ Antzinako jakintza baten ahotsa dirudi zureak. Egia da arbasotu bezala egin zarela, kur!  ‣ Esan dik eztagoela jakiterik, hi! Eta horri jakintza deitzen al diok?  ✳ Jakintza eztun izango, ez, baina jakinduria bat beharbada bai. Nahi nuke jakinduria bat izatea, nahi nuke jakinduria bat edukitzea… jakinduria xume bat, inor gutxiesteko edo zapaltzeko eztena. Etsi gaiztoa aspaldi hartu nuen nik ideia potoloekin, bistan da.  ■ Ondo, ondo. Guraso hilekin hitzegin, ja­kinduria xume bat sortu… Arnasarik gehitxo estutu gabe, betiere. Ondo.  ✳ Arnasa estutu gaitz honek egiten dik, txilibixtro! Horixe da “pandemia” deitzen dioten honek berehalakoan egi­ten duena, ezta?  ‣ Bai: hauxe zen “itopia”, hitzekin jolastea libre baldin bada.  ✳ Solastea jolastea da.  ■ Ondo ari zarete, baina… ez al zen ba “distopia”?  ✳ Nahi duana, baina gure nexka itomena eta utopia ari duk nahasten nahitara, edo gurutzatzen, edo berdintzen, bateratzen…  ‣ Bai, sentitzen den horixe.  ■ Jakina, poe­tiko jartzea da plana: jarrera poetikoxka batekin… geure buruak edertzea?  ✳ Ehadi nekatu intentzioak bilatzen, mutiko! Bo, partitzeko tenorea dukegu eta elgarretarik berextekoa.  ■ Dotorexia, gizonarena!  ‣ Ilaran gaude, baina ezkaude. Ni jendearen begirasunekin kargatzen hasia nago.  ■ Jende ertzainduarenak, artzain­duarenak.  ‣ Zakurtuarenak. Konfinamendu edo etxealdi hau itxialdi bat da, eta etsialdi txar bat ere bada. Solasa jolasa dela esan dugu, ezta? Orduan segitzen dut jolasean.  ■ Segi, segi… axkarkerian!  ‣ Itxia eta etsia lagun txarrak dira inoren bihotza zabaltzeko, eta… harritzekoa al da zakurtzea? Antzezpenak antzezpen, jendeak eztio jendeari gauza onik opa… itxituran. Eztio berak eztaukanetik opa. Jende normalak, esan nahi nuke. Sermoi nihilista xamarra atera zait, ezta?  ✳ Bai, dexentekoa. Eta eztezagula ahaztu jende asko zakurtua dagoela, bai, baina ez nolanahi, baizik-eta “zibikoki zakurtua”.  ‣ Hiperzibismo eredugarriz zakurtua, bai!  ✳ Beraz, bakoitza bere etxe-­zulora.­  ‣ Kartzelara, kaiolara.  ■ Hau ere guretzako zegoen, nunbait.  ‣ Bai: emanber guk ezkenuela geure mundualdian holako gauza potolorik ezagutuko, holako hondamendirik ikusiko…  ■ Beste batzuentzat zeudela izugarrikeria hauek, ezta? Beste leku batzuetarako, beste garai batzuetarako.  ‣ Lehengo jende atzeratuarentzat, oraingo bazter atzeratuetarako.  ✳ Jakina, baina atzerapena hementxe egon!  ‣ Eta aurrerapena gehitxo aurreratu, edo bizkortu, edo zakartu… edo gaiztotu!  ■ Bo, urrutitxo zoazte. Ez al dago beste konturik? Ezin al liteke beste ezertaz hitzegin?  ✳ Eztik ematen.  ‣ Askotasunak askatasuna zapuztu dik. Askotasun eta gehiegitasun batek, eta hark ekarri digun gaitzak, alegia.  ■ Panfletokeriak laga eta goazen etxe-aldera! Eguzki polita dago behintzat-eta. Ilunabarreko eguzki goxoa. Ea inor ezten konturatzen gure zimardikarekin!  ✳ Eguzki goxoa, bai, baina esan liteke eguraldia ere bukatu dela.  ■ Zeeer?  ✳ Eguraldian etzegok aldirik. Orain beti duk barru-giro.  ‣ Hori esan!  ■ Earki… zeure ustez. Etzi arte, beraz, eta etsi arte. Etsi arte, segi, Hil arte, bizi. Nik ere badakit jolasean.  ‣ Animo bioi!  ✳ Eutsi goiari, matteok!  ■ Etzi hementxe, heme… seiterdietan?  ✳  ‣ Bai.


  




  

    2




     ‣ Arratsalde on!  ■ Halan ekarri.  ✳ Bai zuri ere… bai zuei ere. Gaur hirurok ia batera iritsi garela, aizue.  ‣ Sinkronizitatea?  ■ Sin­kronismo hutsak on egin beharko zigun!  ✳ Esandako ordurako zintzo iritsi garela denda-aurrera, matteok. Ulertzeko moduan hitzegiteak asko balio du.  ‣ Ulertzeko moduan hitzegin… uler­tzen eztugun zera baten gainean?  ■ Zer da ulertzen eztuguna?  ‣ Mundua, gertatzen ari dena, hau dena.  ✳ Biruxa bera da uler­tzen eztuguna.  ■ Biruxa? Zer da hori? Etsaia gutxiesteko modu bat? Hitzez? hotsez? Hola esan eta ahuldu egingo dugulakoan?  ✳ Neri hola ateratzen zaidak: biruxa. Beharbada oso txikia eta oso alua delako?  ‣ Eta oso zakila, eta oso astapotroa.  ✳ Bai: txarrerako elementu denak ditu berekin, itxurea dagoenez.  ■ Ba nik birusa esango dut, eta barkatu, baina ederki ulertzen dugu zer den; eguerdian egon naiz hortaz zeozer irakurtzen, eta bai, ederki uler daiteke: birusa eragile infekzioso bat da, agente bat, proteinak eta de-ene-a edo erre-ene-a azido nukleikoan eta…  ‣ Baina zer da?, zer da izatez? Xomorro bat?  ✳ Ezetz zirudin. Nik hor zehar ikusi dudana da eztagoela garbi izaki biziduna den edo ezten. Eta beregaina behintzat eztela, ze ugaltzeko zelula bizi bat behar omen baitu.  ‣ Gaixotzen edo gaiztotzen duen zelula hori bera, ezta?  ■ Holako zeozer, bai, baina… bai iaioak zaretela mixterioa bilatzen eztagoen tokian!  ‣ A ez, e? Ba begiraiok ze irakurri dudan atzo bertan artikulu zientifiko batean: biruxak direla organisms at the edge of life.  ✳ Poliki esana, inundik ere.  ‣ Alegia: biziaren bazterrekoak, biziaren ertzekoak. Ez al dute zientifikoek beraiek haunditzen mixterioa?  ■ Organismoak dira!  ✳ Hori ezer ez esatea adinakoa duk.  ■ Agenteak, eragileak!  ‣ Hori oraindik gutxiago esatea duk. Joe! “Organismoa”, “agentea”, “eragilea”: hori edozer esatea duk, ze hiru horiek ia edozertaz esaten ahal baitira, edo ezin konta ahala zerari buruz.  ✳ Orduan, biziaren bazterrean zerbaitek, biziaren aldirietako zerbaitek, bizia bera hondatuko luke, ezta?  ‣ Baina zer den jakin gabe, betiere.  ■ Dena jakin beharra al dago zer den zehazki? Zer da bizia, zer da argia, zer da gogoa, zer da maitasuna, zer da…?  ✳ Jakintza duk dena jakin nahi lukeena. Dena eta eztena jakin nahi dik, eta hori ezin litekeena duk, mutiko.  ■ Ez: jakintzak eredu esplikatzaile baliagarriak eraikitzen ditu, eta…  ‣ Eta hirugarren nanosegundorako hori agindu duela ahaztu, eta egia osoa eta garbia balitz bezala saltzen ziok munduari ustezko eredu hori!  ✳ Ixilago, gazteok, faborez. Antzeman egingo digute berriketara etorri garela gaur ere ilara hontara. Ea, baztertu egingo gara pixkat. Plaza aldera joan eta berriro sartuko gara hona… bai?  ■ Bi metroko tartearekin.  ‣ Ez al zen ba metro eta erdi?  ✳ Txintxo-itxurak egitea etzaigun gaizki etorriko. Bo, egonean esandakoari ibilian gehitzen diot: jakintzak dena jakin nahi du, eta ezina da hori. Esan nizuen lehengoan ni jakinduria xumearen aldekoa naizela; denera eta eztenera zabaldutako jakinduria argi-jator baten aldekoa.  ■ “Denera eta eztenera zabaldutakoa”? Berriz ere poetiko jarri al zara? Ala esoteriko jarri zarela esan beharko genuke?  ✳ Hor mixterioren bat ukitzen… sumatzen diagu: hala iruditzen zaidak. Baina horrai­noxe, e?  ‣ Zientziak bere hitzegiteko modua daukan bezalaxe, herri-jendearen jakinduriak ere badik berea, badizkik bereak. Aditzen jakin beharra daukak hik, potto.  ■ Joño! Zientzia eta herri-jendea parean jartzea ere…  ‣ Nork bere alderdia aukeratu beharra zeukak, eta nik uste diat badagoela herri-sentierabat, sen bat, mendeetan pilatutako jakinduria batek mamitua, eta jite poetikoa izan lezakeena, eta zientzia bihozgabe fatxa hori baino hobea dena maiz…  ✳ Nahikoa, nahikoa. Patxada pixkat pandemiaren erdian! Kar! Goazen atzera ilaran sartzera. Tartea badaukagu oraindik berriketan jarduteko…  ■ …eta mundua konpontzeko.  ‣ Edo suntsitzeko, behar izan ezkero… Mundu zaharra, mundu matxuratua esan nahi nuke, ez mundua bere hortan. Bazpare.  ✳ Hi lasai, neska. Suntsitu beharrekoa suntsitzeko hemen zeukanagu koiteretzia bera!  ■ Koiteretzia? Nundik irten du horrek?  ‣ Bai: zer esan duzu, jaun harrigarri horrek?  ✳ Koiteretzia. Holaxe deitzea pentsatu dut gaitzari. Biruxari ez, e? Biruxaren izen ofiziala da sars-CoV-2. Telefonotik irakurriko dizuet. Ea ikusten dudan… Hementxe, bai: severe acute respiratory sindrome coronavirus 2.  ‣ Arnasa gogor estutzen duen ustezko agente, eragile edo dena delakoa.  ■ Baina koiteretzi izen hori nundik nora?  ✳ Bai belarri motela, txikito! Barkatu. Hik hartzen duk gaitzaren izen ofiziala, Covid-19, denok ikasi diagu izena, e?!, Covid-19, “coronavirus desease bi mila eta hemeretzi” omen duk; hartzen duk izen ofizial hori, eta esan axkar… esan kobitemeretzi axkar-axkar bi edo hiru aldiz, komeni den tamainaraino laburtuz, eta aterako zaik, edo neri behintzat ateratzen zaidak koiteretzi, eta horixe pentsatu diat erabiltzea gaitz hau izendatzeko.  ■ Zer premiarekin, ordea?  ✳ Ba euskara gurea maite dudalako. Badakit eztagoela modan holakoak esatea, hainbeste ismo progreguaik ito behar gaituzten hontan, baina…  ‣ Feminismoaz ari baldin bazara, jakin behar zenuke badagoela euskaratik eta euskaraz bizi nahi lukeen feminismo bat ere.  ✳ Bai, beti dago euskaljende jatorra edozein ismotan.  ■ Edozein edozeinetan ere…  ‣ Koiteretzia, koiteretzia: ari zait sartzen!  ✳ Eta munduaren bateratze, berdintze… global­tzearen kontra egiten ere laguntzen du koiteretzi izen horrek…  ■ A bai? Nolatan? Ze indar dauka ba hitz koxkor batek? Asmatutako hitz batek gainera? Hola al da gauzea?  ‣ Iruditzen zait antzeman dizudala nundik zatozen.  ✳ Eta?  ‣ Ba hori: gaitz honen zuztarren artean egongo dela munduaren globaltzea…  ✳ Munduaren herritxikitze edo infernuhaunditzea: hola esatea ere gustatzen zaidan. Barkatu.  ■ Jatortasun euskalduna aurretik betiere, kur!  ‣ Ez, ba hori: munduaren globaltzea, eta hori hizkuntzan ere ikusten dela, ezta? Izen bakarra mundu guztirako, goitik jarria gainera.  ✳ Baztanga edo nafarreria bezalako izenik ezin dela jarri gaur, alegia, ez euskaraz eta ez munduko beste hizkuntzetan.  ■ Hala dirudi, bai.  ‣ Izen bakarra mundu guztirako. Izen itsusia eta laborategikoa gainera.  ✳ Bai, ba koiteretzi izen hori horrixe kontra egiteagatik da, eta euskararen hatsa sentitzeagatik arimako biriketan.  ■ Aupa, zaharra! Biba zu!  ‣ Izena bakarrik ote da ba? Larri ibili izana ere itsusia bezain laborategikoa izatea birux honek! Eta laborategikoa ere ez agian, baizik-eta bulegoren batekoa.  ■ Ze? Konspiranoiko mailan orain berriz? Maila gogorrean gainera?  ‣ Arrazoi ofixial motzean sartzen ezten guztia da konspiranoia, jakina. Nik eztakit, eztakigu: sekula jakingo al dugu?  ✳ Bo, iritsi da txanda, eta eten beharra dago gaurko solasa.  ‣ Eta jolasa.  ■ Batzuena besteena baino jolasagoa.  ‣ Neri astuna egiten ari zait gezur hau, edo zimardika hau: esan nahi dut denda-aurrera etorri bai eta dendaraino ez sartze hau, eta neregatik erostera ere etorri behar genuke batera, tarteka behitzat.  ✳ Ederki. Egingo diogu kasu elkarri, eta geldituko gara berriz ere hementxe, koiteretziak jaten ezpagaitu.  ■ Hori da!  ‣ Aio, aio!

     ‣ Arratsalde on, gizon!  ✳ Bai zuri ere, neskatxa jator!  ‣ Estilo zurian hasi gara gaur, e? Eta neskatxa-k, zesangoizupa, txa hori sobran ote daukan edo. Urteak badoaz eta…  ✳ Eta urteak badatoz, bazetozen.  ‣ Badoaz eta badatoz?  ✳ Bai: denboraren kontu hori oso dun aldrebesa. Jakina: ezpaita denbora bakarrik. Nola esango dinat? Den-bora eta ez-den-bora baita. Hala irakurri dinat Sed quia sua izeneko liburu xelebre batean.  ‣ Kia eta sua? Zeinek idatzi du liburu hori?: suhiltzaileren batek?... ala supiz­taileren batek? Kar!  ✳ Etzekinat, eztinat ezautzen bertatik. Orduan, den-bora eta ez-den-bora; dena eta eztena, eta horrek berekin dakarren eztena, gure bihotzak zulatzen dituena. Ze gorputzaldi gelditzen zain hori adituta?  ‣ Hobeko dugu ixil­tzea, ze hemen datorren honek entzuten baldin badizkigu holako gauzak…  ■ Arratsalde on! Barkatu, baina ezin bukatu Eskaipeko jardunik… Pisu-laguna Berlinen harrapatu du koiteretzi puta honek… neuri ere aise ateratzen zait, kar!  ‣ Zer ateratzen zaik?: puta itsusi hori?  ■ Putak itsusiak?  ‣ Ulertu duk, potrokillo!  ■ Koiteretzi, neuri ere aise ateratzen zaidala. Aise sartu nunbait! Pisu-laguna, esaten ari nintzen, Berlinen harrapatu duela honek: sortzaileentzako egonaldi bat egitera joana zen, eta orain ezin etorri, eta larri gizajoa.  ‣ Arratsalde on, beraz. Arratsalde on dizula!  ■ Etzekinat ondo ematen dunan dizula zaharkote hori botatzen.  ‣ Litekeena, baina bai gustura esaten dudala arratsalde on hori! Eta egun on, eta gabon pasa eta horiek denak. Etzekiat zergatik.  ✳ Kosta zitzaidanan neri galanki egun on eta arratsalde on lasai botatzea! Garai punkiguaietan etzuen oso ondo ematen, aizue, eta garai bertsuko iraultzaile informatuen artean ere ez ikaragarri ondo.  ■ Etzen ba izango espartzu lehor batzuk zinetelako?  ✳ Etzian hori norberak erabakitzen: giroa huan halakoxea.  ‣ Giroa, garaia, kontestua, Zeitgeist?  ✳ Bai, bo, orain konturatzen naiz: geure buruari xeriedade bat eman nahia ere ba ote zegoen. Gainetik sentitzea, edo hortxe nunbait.  ■ Eta eskerrik asko? Horrek ere badu bere zeratxoa, ezta?  ‣ Zapore zuri bat bezala?  ✳ Bai: eta hartatik batzuen mertzi esan beharra ere, seguru asko; zuritasun hori arintzeagatik edo…  ‣ Zuritasuna arintzea zer da?, belz­tea?, iluntzea?  ✳ Bai, eta horrela bukatu dinate askotxok zuritik ihesi belzkerian erortzen gozo-gozo.  ■ Lehortzen, espartzutzen, lehenaz gainera.  ‣ Eta eskerrik asko esateari ere utzi­ta, ezta? Jakina, baina hor ez al da egongo gurasoen agintearen kontrako indar bat? Baten batek goxo bat ematen baldin bazizun, segituan ze esaten da?: aita-amek etzekiten besterik esaten. “Ze esaten da?, ze esaten da?” Koskorretan jarritakoa esaten da, laortzia!  ■ “Koskorretan”… hik?  ‣ Bai: eztiat potrotan esan; koskorretan esan diat apropos. Nik ere bazeuzkeat koskorrak: titi-­koskorrak, adibidez. Ez al dituk ikusten?  ■ Erakusten ezpadizkidan…  ✳ Ea, ea. Lehengo lepora. Eskerrik eza edo esker txarra ere hor dagoela nabarmena da, ordea. Badago hor, nere ustez, ezer ez estimatze bat, gusturik ez hartzea ezeri, beti etorkizuneko gauzen anxiedade baten mende egotea edo… eztakipa.  ‣ Gerokoarekin itsutzea beti? Geroko kezka batek estimatzen utziko ezpaligu bezala daukaguna edo eskuetan jarri digutena?  ✳ Aio, Joxanjel!!  ‣ Diosalak, agurrak… ondo daude. Bestela beti asmatzen ibili beharko genuke zer esan topo egiterakoan, elkarrengandik bereizterakoan…  ■ Eta jaterakoan.  ‣ Jaterakoan?  ■ Bai: nola egiten zuten lehengoek otoitz jaten hasi baino lehen? Mahaia bedeinkatu, eta otoitz egin, eta eskerrak eman… Guk eztugu ezer egiten; hain gara guaiak eta xufixienteak!  ‣ Hori arrazoia! Agian beharko genituzke otoitz berriren batzuk, jatorrak edo… geure erakoak, kontzientzia pixkat hartzeko daukagunaz eta egitera goazenaz, eztakit.  ■ Eta poliki jateko, munduan dagoen gauzarik zailena dela ematen baitu… eta direnak eta eztirenak harrapazka ez irensteko, joe! Inun ez al dago masterrik hortarako? Makina bat lerdokeriatarako badaude ba!  ‣ Erabaki beharko genuke nori eman eskerrak, ezta? Andregoikoren bati, betiko jaungoikoari beste batzuek…  ■ Jainkotto edo jainkoñoei…  ‣ Naturari, ezerezari, formula fisiko-matematikoren bati… Eta otoitz esan nahi eztuenak esan dezala mantra, nahiago baldin badu, kar!  ■ Eta zuk zer duzu? Joxanjel hori pasa denetik mututu egin al zara, edo?  ‣ Joxanjel horren parre burlaixeko hori ikusi dugu…  ■ Nundik norakoa ordea? Hemen, ilara hontan, tranpatan sumatu izan gaituelako inoiz? Ze lehengoan plazabuelta edo kalejira eginez gure juntaizoa luzatu genuenean ere tokatu zitzaigun parean, eta…  ✳ Joxanjel aspaldiko laguna dut, bo, laguna edo… Ezkertiar superkoherentea da gizajoa. “Supereroalea” dela esaten diot batzuetan. Koherente motza, nere iritzirako.  ■ Eta zer du gure kontra?  ✳ Ez, ba eko edo bio asuntoa klaseertainkeria edo burgeskeria dela iruditzen zaiola, eta hortik burlaize horiek.  ■ Ailaospera!  ✳ Bai, Jolibuteko artixten mengelkeriak direla esan ohi du. Botereak bedeinkatutako zientzian sinisten du gizajoak.  ■ Zertan sinistu behar da ba?  ✳ Etzekiat, baina honek sinisten dik hidratoetan, proteinetan, gantz saturatuetan eta beren numeroetan; hori dela objektiboa, kt-rekin esanda gainera, eta beste guztia flipaerrexkeria dela, eta hola.  ‣ Eta zuk zer esaten diozu?  ✳ Hizkuntzaren tranpa dela guztia: eko-gauza dela gauza besterik gabe, lehengo gauza, betiko gauza, pozoirik gabea, ustez behintzat, eta oraingo gauza normalak, normaltzakoak, eko-bio eztirenak, eztirela gauzak besterik gabe, baizik-eta gauzak gehi pestizidak edo antibiotikoak edo dena delakoak.  ■ Eta aiton-­amonen garaiko jeneroa besterik eztela hori, ezta?  ✳ Bai, eta nik eztudala aditu nahi ekogauzak edo biojeneroa jaten dudanik; berak aditu beharko lukeela pestigauzak jaten dituela.  ■ Alfer samarrik, ala?  ✳ Zeharo.  ‣ Tematua egongo da izugarri bere ideietan, ze orain, biruxarekin eta koiteretziarekin, nik aditu dudana da eko-bio asuntora eta hemengo… bertako jenero natulera pasatzen ari dela jende asko, orain artean supernormal eta hipernormal jaten zutenak, eta…  ✳ Super-­merkatutik eta hiper-merkatutik dena.  ■ Beldurra bezalakorik eztago!  ✳ “Beharra” ere deitzen diote beste batzuek. Dena dela, gure Joxanjel jateko proletarioa janez hilko da, konturatu gabe jaten duen hori burgesiak lurra lantegi industrial bihurtu izanaren mozkina besterik eztela. Goazen barrura, geure txanda da-eta. Erosle zintzoak izango gara gaur, tranparik gabeak.  ‣ Bai, jauna. Hola hobe. Esan nahi dut ni hola lasaiago egon naizela zuekin hizketan. Txintxoak izateko hezi gintuzten-eta!  ■ Baina “gaiztoak gara, okerragoak izan gaitezke”, ezta?  ‣ Ba bai. Zeba ez ba? Nunbaitetik hasi beharra zegoan… gizonkoteak beldur­tzen!  ■ Ez, ez. Ondo.  ✳ Segiko diogu gero. Ateratakoan egingo dugu kalejira, edo asmatuko dugu kaleko egonaldia luzatzeko modua…  ‣ Ondo da.

     ‣ Poltsak bapo bete ditugula, e?!  ■ Bai, uxatu ditugu gose-­beldurrak eta gelditu gara bakean, ezta?  ✳ Beldurrez bizi al haiz ba? Goseak hiltzeko beldurrez… koiteretziaren eta pandemiaren erdian?  ■ Bai zera! Bestela. Hala esan zidan behin lagun zera batek… pseudozientziak maite dituen batek: nik gose-beldur transgenerazional bat nekarrela “barruko uretan”; halaxe esan zidan, eta neri gogoan josia gelditu. Enion sinistu, jakina, baina…  ‣ …baina zerbait ere bazegok, ezta potto? Hik ez sinistu, nahi ezpaduk, baina ez esan eztenik, bazpare.  ■ Nola da hori?  ‣ Ezin harrapatu, e?! Hire espiritu pseudojakinduriazko horrek eztik uzten ezker-eskuin begiratzen.  ■ “Pseudojakinduria” dion?  ‣ Bai: hiretzat zientzia ofizial hori… egiaren poliziak agindutako hori ezten beste guztia “pseudozientzia” izango duk, baina nere modukoentzat zientzia hori “pseudojakinduria” duk. Aditu ondo: pseudojakinduria!  ■ Ondo ari haiz, eta eleante, heure ustez.  ‣ Eta zuri nolatan gelditu zaizu irribarre koxkor hori aurpegian josia, jakin baldin baliteke?  ✳ Ez, ba konfitamendua aditu diodala bati denda-barruan, eta grazia egin didala. Ze? Joango al gara behealdera, Edoski aldera, hango ilara ingurura edo? Gaur goiz-antza gabiltza eta…  ■ Joño! Edoski hori apropos esan al duzu ala dixkuratu egin zara?  ✳ Ez, ez: hola esan ohi dut nik.  ‣ Zeba, zeba? Irrikitzen nago jakiteko! Ze burutazio dago hor?  ✳ Burutazioa etzekinat den; bihotz-tazioa ere izan liteken. Hara: edoski titi-umeak egiten du, ezta? Ba neri iruditzen zait horko jeneroa jaten dutenak umeen pare direla, ume tontoen pare, titi-ume jandalokoen pare, eta fede itsua daukatela propagandak eta etiketek dakartzaten gezurretan, gezur ofizialetan.  ■ Eta ze kulpa daukate titi-umeek?  ✳ Bai, jabetzen nauk haien­tzako errespetu-falta izan litekeela, baina… Ni konfitamenduan gelditu naiz katigatuta, matteok, eta ba al dakizue zerekin oroitu naizen?  ■ Ez. Nola ba?  ✳ Berakatz konfitatuarekin!  ‣ Bua! Lekutako kontuekin zatoz!... Ortzadartxo!  ■ Gu umezar batzuk ginen-eta! Aizue, baina ikusten al duzue norainoko ilara dagoen Eros… Edoski hontan? Ni sartu egingo nintzateke pixkatean, eta gero martxa egin.  ✳ Earki. Ezagutu ginen lekuraino joan gara konfitamenduarekin eta berakatz konfitatuarekin, e?! Izugarria da.  ‣ Ezagutu ginen zaporeraino ere joan gara, ezta? Berakatz konfitatu hura, bai: bidea ere eman digu urte hauetan tartean behin gogora ekartzeko. Nola ezpa? Mmm… ogi-xerran igurtzia eta bere oliotan hexetua… Zer zen hura? Jainkoaren izenean eta Amasorginaren izanean!  ✳ Jeseus, neska!  ■ Etxe “higienista” zen Ortzadartxo hura, ala? Edo naturista zen?  ✳ Holako zeozer, bai. Urrutitxo ere gelditzen da-eta! Eztira joan alferrik… hogeitaka urte. A! eta ba al dakizue Ortzadar Berri jarri ziotela izena aurrenik, eta sekta izena ematen zuela eta gerora aldatu eta Ortzadartxo gelditu zela?  ■ Izena arinduagatik ere, nahiko sekta izango zen hura!  ‣ Eta zer ezta sekta? Normalitatea ez al da sekta haundiena? Gu geu ez al gara bakoitza sekta bat… edo bana?  ■ Bai, jakina! Zuk oso ondo jakina!  ‣ Gu neska-mutiko koskorrak… eta orain grazia egiten didate opor haiek, abuztu haiek, guraso ekologista kontzientziadunen oporrak, opor osasun­tsuak, inundik ere. Kar!  ■ Ekologista kontzientziadunak… urtetxo batzuetan, esango niken nik, eta segituan “normaldu” zirela, nereak behintzat, eta hireak ere…  ‣ …hortxe nunbait! Segituan normaldu, eta gehitxo bezala normaldu, gainera!  ■ Asuntoa da haiek izan zirela urte batzuetan gure udalekuak, udaleku alternatiboak, ez? Baina ondo, e?!  ‣ Eta berakatz konfitatu hura zerak… kundalini erakusten zuen emakume mixtikoxa hark egiten zuen, ezta?  ■ Gero, laster batean, zure zera, emaztea edo bihurtu zen harexek, oso oker ezpanago…  ‣ Bo, hi: kutzukerian ehadi erori hain axkar! Gero gugatik esan, nexkaxarkeriak eta ostiak!  ✳ Lasai, berdintsu dio. Kundalini, bai: kiribila, suge kiribildua… hi­tzez hitz.  ■ Hori esan nahi al du?  ✳ Hola natxiok irakurria. Baina kiribil hura laukitu zen, eta gero berriz… utzi egingo dugu, hobeko da-eta.  ■ Bi nexka-mutiko eder ere ekarri zenituzten bizira behintzat, eta…  ‣ Nahikoaiau! Uzteko esan dik.  ✳ Neri konfitamendu entzuteak pentsarazi dit… ondo esana dagoela bere okerrean, ze halaxe gaude gu, halaxe dago mundu-­erdia, milaka milioi lagun etxe-zuloan konfitatuak, oliotan xukaldatuak, on­tziratuak, egin-eginak, hexe-hexeak, hexi-hexiak, lotu-lotuak… erraz jateko modukoak.  ■ Gurekin nahi dutena egiten dutela esan nahi al duzu?  ‣ Jan behar bagaituzte jan egingo gaituztela? Baina zeinek? Biruxak eta koiteretziak, ala gezur potolo batek?  ■ Ze gezur potolok?  ‣ Munduak eta munduaren jabeek beren barrunbeetan ezkutatzen dutenak.  ■ Ze barrunbe? Nungo barrunbeetan? Etzekinat ulertzen dinadan.  ✳ Bo, ilaratzar hontan beste pixkatean egoteko moduan gaudela dirudi.  ‣ Bai, azkengabea bide da titi-umeen samalda…  ■ …munduaren barrunbeetan?  ‣ Ez, azalean: azal-azalean, gu oraintxe gauden leku hontan.  ✳ A! Beste gauza bat: ba al dakizue ze esan didan ekodendako kobra­tzaileak?  ■ Zee?  ✳ Azoka debekatu dutela!  ■ Debekatu debekatu edo…  ✳ Zeharo debekatu! Ez bi metroko tartearekin, ez maskararekin eta ez inolako moduz. De-be-ka-tu!  ■ Eta? Zuk ze uste duzu? Interes ezkuturen batzuk egongo direla tartean? Edoski honenak beronenak agian?  ‣ Duda ala?  ✳ Begira: neri gertatzen zaidana da: hasten naizelarik interesetan eta arrazoietan pen­tsatzen, bukatzen dut erabakitzen goikoen ergelkeria hutsagatik izaten direla holako gauzak: goitik ezpaita behea ikusten, eta, orduan, ba tontoharro jendea izaten da goian nahi izaten duena, normala den bezala. Goian agintzen, esan nahi dut.  ■ Jakina: harroak diren partetik, goia maite; eta tontoak diren partetik, toki aldrebesa eta itsua maite.  ‣ Onaaa! Hori duk disekzioa egoki egitea hori!  ■ Adarrik jo gabe, e, marixorgin?  ✳ Bo, eta beste alderdia: hasten baldin banaiz goikoen ergelkeria hutsean pentsatzen, handik edo hemendik haien interes zikinak agertzen dira denborarekin.  ‣ A bai, e? Eta orduan?  ■ Eta orduan… ordua dela martxa egiteko, neretzat behintzat.  ✳ Edoskitzaileen ilara hau motel doa oso.  ‣ Doala nahi duen bezala. Martxa beraz?  ■ Bat, bi eta hiru!  ✳ Bakoitza bere bidetik, orduan. Kasu egitekotan, e?!  ‣ Bai, gizona… gizonok.  ■ Aio, aio!

     ✳ Egun on, eta larunbat on! Zer zeundeten, zeuen kontuetan?  ■ Bai zuri ere. Ez, ez: geure konturik eztago hemen. Gure arteko zerarik eztago…  ‣ Gai bakarraz ari ginen!  ■ Eta petral an­tzean, hau behintzat.  ‣ Egun on, egun on! Ez al da petraltzekoa egoera hau? Ez al da ezegitekoren bat egitekoa?  ✳ Bai: larunbata iritsi eta hauxe izatea plana, ezta? Ilarako plana, kar! Eta tranpatan ibilita gainera, ze… berez, “idealki”, etxean egon behar baikenuke zintzo.  ‣ Zuek ezagutu al duzue holako faxismorik? Irudikatu ere egin al duzue sekula holako diktadurarik? Eta jende zuri, normal, artaldeko hori… eztakit nola esan… alde! Jende gehiena alde! Jakina: nola diktadura osasuntsu bat den, ezta?  ■ Bo, ea tamaina hartzen diogun haserreari.  ‣ Ze tamaina eta ze tamaina-ondo ordea?!  ■ Neri zuekin gelditzeak lagundu egiten dit; bakardadea arintzen dit, garbi esango dizuet.  ✳ Ondo, ondo.  ‣ Ba nik nahiago nuke boladatan bakarrik banengo, ze nere izeba horren jardunak neure onetik ateratzen nau, eta…  ■ A! izeba neskazaharrarekin bizi haiz hi orain, jakina…  ‣ Izeba ezkongabea, bai, oso jatorra duk, etzeukeat saltzeko, baina bere hiper-informatua egon behar horrekin uste diat neu ere infoxikatua bukatzeko arriskuan nagoela.  ✳ Infoxikatua! Kur, kur!  ■ Bai, adituta nengoen neu ere hitz hori.  ‣ Gaixoak eztauka errurik, baina gehiegi pentsatzen du, eztakit, lepotik gora bizi da erabat.  ✳ Militante soziala, oso sartua zera guztietan… Eztun harritzekoa!  ✳ Benetan: batzuetan iruditzen zait hobeko lukeela lepotik beherakoarekin pentsatzen hasi, eta norbaitek… ixildu egingo naiz.  ■ Norbaitek astindu ear bat emango balio, atreben­tziarekin esanda?  ✳ Larruz, eta ez hainbeste barruz, ezta?  ‣ Eta kanpoz ere ez. Tarteko zera hortan, bai. Astindua edo zeozer. Pufa! Nola gauden gaur, ezta?  ■ Gehiegi pentsatzen duela, baina afera eztun ba izango gehitxo pentsarazten dinala heuri?  ‣ Bai, baina konfitamenduak berak ere gehitxo aztoratzen gatxiztik burutik… eta denetik.  ✳ Bai, eta nola gu ezkaren coach, psikologo edo hezitzaileen… hezleen aholkuak aintzakotzat hartzen dituztenen klasekoak…  ■ Neuri ere grazia egiten didate adituek. Konfinamendu edo konfitamendurik sekula ezagutu gabekoek dena dakite konfi-gauza horri buruz, eta zer egin behar den, ze ariketa, ze ordutegi, ze jolas…  ✳ Aditua izateko etzegok deus probatu beharrik, edo bizi beharrik. Kasik esango nikek aditu purua izateko sobran daudela probatzea eta bizitzea.  ■ Sobran, e? Eta ze behar da ba?  ✳ Nik esan ohi dut enukeela aditua izan nahi, baizik-eta aditzena, aditzen bat. Eta eztut uste hitzezko jolaxa denik bakarrik. Eta gero… edozeinek dakiena ere hor dago: aditua eztela ikusia; alegia, aditzea bat dela, eta ikustea beste bat; asko aditu duena baino gehiago dela zeozer ikusi duena.  ‣ Eztago gaizki. Neuri behin bururatu zitzaidan, jakintsuaz edo adituaz, hauxe: “dena dakien itsu bat, begi-bakarrei argiaz mintzo zaiena”. Apuntatu egin nuen nunbait, eta lehengoan ikusi nuen kaier zahar batean.  ✳ Gustatu zaidan hori!  ■ Adituek eztaukate aditzaile faltarik, ordea!  ‣ Ez: “artaldeko inmunitatea” iristeko, artaldeko aktibitatea komeni nunbait: adituen aditzaile zintzoek erakusten duten horixe eta bera. Hor zehar irakurtzen diren gauzak dira… ez hartu oso benetan.  ✳ Artaldea aitatu eta gogoratu naiz honuzkoan nola egon naizen pentsatzen paradoxa moduko bat ari dela gertatzen.  ■ Eta?  ✳ Bakartuagoak gaudenetik berdinagoak garela.  ‣ Joño! Eta hori nolatan ba?  ✳ Ba inor ikusi gabe eta inor ukitu gabe, edo ohi baino gutxiago ikusten eta ukitzen dugularik elkar, sekula baino harreman edo interakzio gutxiago daukagunetik, ba berdinagoa dela gure bizimodua, baita ohiz kanpoko zeretan ere; badakizue: bingoa, balkoietako ekitaldiak, antzeko kantuak, Txoria txori edo Resistiré, txalo-jotzea orain eta lapiko-jotzea gero, hurkoaganako polizi-lana…  ‣ Ilarako berriketak, beharrik gabeko erosketak… kur!  ■ Bakartuago eta berdinago. Ondo. Paradoxa polita. Ba nik atzo bertan irakurri nuen beste paradoxa polit bat, lagun batek Telegrametik bidalia, eta hementxe daukat, telefonoan, eta esango dizuet…  ‣ Puf! Informazio gehiago?... Barkazak, potto.  ✳ Hau eztun informazioa. Paradoxa bat, izatekotan ere, informazioaren kontrako aringarri bat dun, nik uste. Heuk lehenago esan dunan “infoxikazio” hori moztu bezala ezin al lezake egin?  ‣ Litekena, litekeena. Botazak, mutiko!  ■ Ea: Casasses izeneko poeta katalan batena da, Enric Casasses, oraintxe ezagutzea egin dut. Irakurri egingo dizuet telefonotik; honela dio: “des que estem tancats a casa s’ha aguditzat la sensació d’estar a la intempèrie”.  ‣ Hi: denok ezkaituk egon Bartzelonan ikasten hi bezala, e?! Esaiguk hori euskara zailduan, mese eta fabo!  ■ Ulertuko zenuten zerbait, ezta?... Baina bazpare, bai, holako zeozer da: alegia, etxean sartuta gaudenetik haunditu egin dela sentipena aterperik edo babesik gabe egotekoa.  ✳ Ona duk, oso ona!  ‣ Earki esana. Eta galdera bat, aizue; galdera garbi bat: zuek sinisten al duzue biruxean?  ■ Barkatu?  ‣ Barkatuta hago. Biruxetan sinisten al duzuen. Holaxe, bai, garbi.  ✳ Sinistu sinistu etzekinat, baina eztenik ere ezin esan horren lasai. Kar!  ‣ Garbi ezpadago… hala esan genuen behin, ezta?... garbi ezpaldin badago zer den birux bat, orduan nola dakigu… nola dakite birux bat dela koiteretzi edo delako honen erruduna, kausa?  ■ Joe! Birologiak eta epidemiologiak eta horiek badakitelako: ikertua dagoelako hori aspalditik! Eta hik ba al dakin zer den argia? Eztakin definitzen, ezta? Eta argirik gabe bizi al haiz? Nola ba?  ✳ Ixilago, mutiko, jendea begira jarriko zaiguk-eta. Beste galdera bat ere badago airean: orain hiltzen ari diren guztiak koiteretziak hiltzen al ditu?  ■ Jakin egin behar “guztiak” zein diren. Ze zenbakien dantza honekin, test desberdinen emaitza nolabaitekoekin…  ✳ Ados, baina ohiz kanpoko hildako horiek hil dituen gaitza… gaitz bat al da ala…  ‣ …ala asmatu egin dute gaitza ere?  ■ Urrutitxo hoa… zoazte. Etzekinat flipaukeria esoterikotik ari haizen ala flipaukeria politikora hatorren.  ‣ Lasai, e?! Juzku tontorik egin gabe, arrazoiak aditu artean behintzat.  ■ Gaitzik eztagoela esan nahi al dun?  ‣ Ez: gauza desberdinak izen bakarraren azpian sartu ote dituzten. Ezina iruditzen al zaik?  ✳ Joan den mendeko 80ko hamarkadako hies famatuarekin egin zutena bezalako zerbait? Batzuen ustez, esan nahi nuke.  ‣ Horixe kontatzen zidan lehengoan izebak, hiesaren zera hori, eta nola ikertu zuten ikertzaile zintzo batzuek, eta nola erakutsi zuten ezina zela hiesaren biruxaren ipuin hura, eta diagnostikoaren izuak hil etzituenak pozoi antibiralak berak bil zituela, eta hola.  ✳ Biruxa etzela kausa, alegia.  ■ Eta zer zen ba?  ‣ Bizimodua, txikito, bizimodua! Zikina, aztoramena, eromena, gehiegia, arrastazioa, ezina… Zenbat gauza behar dituk? Zenbat gauza behar dira hiltzeko?  ✳ Gehitu arrakastazioa, lehengoan bati aditu bainion: arrakasta sozialaren gurariak dakarren arrastazioa edo…  ■ Ondo ari zara zure euskalfilosofia hortan, oso ondo, baina zuen jarduna, hire jarduna behintzat eztun batere zientifikoa. Hogeitabatgarren mendean gatxauden, e?!  ‣ Gure mundu puta… mundu alu… mundu zikin hau, joe!, mundu zikin hauxe duk zeintifikoa: hauxe duk zientziak ekarri duena!  ■ Hik dionan zikin hori zientziaren erabilera txarrak ekarri din, eskuineko agintarien lan gaiztoak!  ✳ Pena da bixienean moztea, baina barrurako gara. Gauza bat: arratsaldean zereginik ba al daukazue?  ■ Ez… berezirik. Batere ez, ez.  ‣ Gaur eztaukat asuntorik.  ■ Zeri esaten dion asunto?  ✳ Bo, motxean: arratsaldean gelditzea zer? Nik ere eztaukat gaur ezkutuko bixitaririk. Kur!  ‣ Ondo. Eta nun? Edoskiko ilaran lehengoan bezala?  ■ Ederki.  ✳ Gero arte, beraz.

     ‣ Hementxe berriz ere.  ■ Arratsalde on, polittori!  ‣ Hemen gure gizona ere. Hitzegiteko gogo galantarekin, ala?  ✳ Bai, zerbait ere egin beharko dugu larunbat arratsaldeko hustasunarekin. Beste batzuek igandean izaten dute, edo astelehen goizean, edo... beti ere bai beste batzuek.  ■ Hustasun esistentziala?  ‣ Hustasun esentziala?  ✳ Ez jakin, baina neri larunbat arratsaldean, betea ezpadaukat, hustasun gogor batek egiten dit eraso.  ‣ Hizketan beteko dugu hustasun hori, beraz.  ■ Eta zer esana badagoelako ere bai, ezta?  ✳ Jakina. Eta balkoian bingoan ibiltzea adinakoa izango da! Ez al duzue uste?  ‣ Zer esana nola faltako da ba? Ez al gara garai interesgarri batean bizi?  ✳ Bazekinat nora hatorren.  ‣ A bai e?... Ba hori: txinoen esan-modu bat omen dela, hala kontatu dit izebak; norbaiti gauza onik opa etzaionean, ba honako hau esatea: “garai interesgarrietan biziko al haiz!”  ■ Interesgarria txarra al da?  ‣ Bai, “interesgarria” bakerik eta lasaitasu­nik ezaren pare bezala, garai aztoragarria adieraziz edo. Koiteretziaren garai hau den bezalakoa, alegia.  ✳ Ondo, baina… ezta txinoen esana hori. Nahasmen baten ondorioa da esaldi hori txinotzat jotzea. Oso luzea da esplikazioa.  ‣ Barka beza orduan, gizon jakintsu horrek.  ✳ Tira, tira. Esaera hori, berez, inglesezkoa da: may you live in interesting times, edo antzeko zeozer. Eta ekialdeko jakinduria zaharraren fruitua dela gehitzeak badakizue beste jantzi bat ematen diola edozeri…  ■ Hara hor gure filosofo txorrotxa!  ✳ Zehaztasuna ezta beti txarra…  ‣ Oso ona ere ez beti! Zehaztasunak zenbakiak eta dirua ekartzen dizkit gogora neri.  ✳ Joño!... Bo, eta filosofoa bai, tituluz, baina hau beti gustatzen zait argitzea: ez filosofo semiotiko edo –barkatu– putasemiotikoa, baizik-eta hitzei edozein merkekeria esanaraztearen kontrakoa.  ■ Ederki; orduan eztator ezer Txinatik; birus zitalak bakarrik, edo… nola zen beste hura?, eee… bai, txineraz krisiak aukera duela berekin edo bere baitan edo…  ✳ Beste gezur merke bat: hori dator uste izatetik wēijī hitzean jī-k ‘aukera’ esan nahi duela, baina… ixo: horrainoxe; ezkara hortara etorri. Beude holako kontuak garai ez-interesgarrietarako, kar!  ‣ Nik segituko nuke zure esplikazio zahar horiek aditzen, e?!, baina… biruxera berriro, ezta? Ni biruxera nator atzera erremedio gabe, aizue. Orduan Txinatik etorri al da biruxa?  ■ Bai, handixe, Wuhandik. Ba eztakin ba?  ✳ Bai, baina gaur goizean biruxa gaitzaren kausa izatea jartzen zen ezbaian, ezta?  ■ Jartzen zenuten, bai, birologorik eta epidemiologorik ezpalego bezala munduan.  ✳ Nik eztiat ukatzen delako birux horiek hor daudenik, eta ikusteko moduan daudenik…  ‣ Ba nik zalantzan jartzen dut hori.  ✳ Bo, egia da, eta ni hitzetara noa, hitzei usain hartzera edo… eta egia da birux edo eragile bizi-ertzeko horiek ikusi, hau da, see, eztirela egiten; alegia, eztutela see esaten, ezpaitira ikusten mikroskopio optikoarekin, ikusteko mikroskopioarekin, eta egiten dutena da, gehienez ere, visualise…  ■ Bo, bo, txorrotxetik pasatzen ez al zara ari zu?  ‣ Utziok hitzegiten hitzak aditzen dakienari!  ✳ Sartu egingo gara behingoz edoskitzaileen ilaran, ezta?  ■ Bai, faborez.  ‣ Goazen, goazen… bestela bezala.  ✳ Orduan, esaten ari ginen: ikusi, ikusii, ikusee idatzita… euskara eta inglesa nahasita esanez, kar, kar!... hori badirudi ezetz, eta izatekotan… begira dezadan telefonottoan… stem edo afm mikroskopioekin.  ■ Zeer?  ✳ Hauxe, ea ondo irakurtzen ditudan, bai: Scanning and Transmission Electron Microscope eta Atomic Force Microscope.  ■ Horiekin ikusten dituzte, beraz.  ✳ Oraintxe esan diat visualise esaten dutela bazpare. “Ikuskatu” esango dugu?  ‣ Nahi den bezala esan, baina esan nahi dute, edo nahi gabe adierazten dute, eztela ikustea, eztela ikuste betea.  ✳ Bai, eta hainbeste scanning, reflection, transmission, tunneling, staining eta abarrekin… horiek denak ikusi baitut egiten dituztela trepeta horiekin…  ‣ …Jainkoa berbera ikusi ahalko litzatekeela, ezta?  ✳ Edo Mari jainkosa!  ‣ Jakina, jakina!  ■ Ezpaldin badaukazue federik…  ‣ A! Zientzia ez al zen ba fedearen kontrakoa, edo fedea ez bezalakoa?  ■ Ikusten dena sinistea dun zientziaren…  ‣ Baina zer ikusten dugun etzekiagu-eta!  ✳ Lasai: jo dezagun ikusten dela ikusi beharrekoa; ikusten dela ikusi uste dena.  ■ Galtzen ari naiz.  ✳ Neu ere bai. Baina galdera da: ikusten den hori al da kausa?, hori al da gaitzaren kausa?  ‣ Jakina: kausa, edo kausaltasuna, ezta agertzen mikroskopioko irudian, ezta?  ✳ Ez: eztago elektroirik stemean eta ez atomorik afmean zer zeren kausa den esango digunik. Hori ahaztu egiten zaie zientziako fededunei.  ■ Pufa! Hau hiz­keta gogortxoa da larunbat arratsalderako.  ‣ Eta zer esanik ez Edoskiko ilararako!  ✳ Bai, bai, baina lehendakari, orotariko presidente eta gainerako txotxongiloen azkenengo adierazpenei buruz jardutea adinakoa izango da behintzat!  ■ Eztakit, batzuetan duda egiten dut… sakonegi ez ote garen ari.  ✳ Gogoan al duzue?... ez, zuek etzarete gogoratuko, umeak zineten-eta.  ‣ Zerekin gogoratu?  ✳ Ez, ba Ortzadartxon nola ematen zituen hi­tzaldiak mediku naturista batek…  ■ Mediku medikua?  ✳ Bai, ofiziala, eta gainera naturista. Lasaiago?  ■ Bai, bazpare zen.  ✳ Suhiltzaileen kaskoen zerarekin gogoratu naiz, eta nola mediku hark proposatu izan zuen inoiz irudimenezko ariketa bat: izaki hiper-erraldoi edo estralurtar batzuk hartu behar ziren gogoan eta hemengo suteen kausak ikertzen ariko ziren, eta ohartuko dira sua dagoen bakoitzean biribil mordoska bat ageri dela beti, eta, beraz, ondorioztatuko dute biribil horiek direla suaren kausa.  ‣ Eta biribil horiek suhiltzaileen kaskoak izaki, ezta?  ✳ Horiexek eta beroriek. Suhiltzaileen kaskoak auskalo nundik ikusiak.  ‣ Hiper-erraldoiaren arrazoiketa oso da bidezkoa, metodikoa, deduktiboa eta nahi dena; edo, hitz batean esanda, zientifikoa!  ■ Oso ipuin polita, oso oso ipuin polita, jaun-­andreok!  ‣ Ba nik etzioat beste munduko akatsik ikusten konparazioari. Ba al dakik zer esaten diadan?  ■ Zer, mattea?  ‣ Hola ez, e?! Esaten diat orain zientifikoek eta gizabanako informatuek nola egiten dute barre Erdi Aroan izurriteei ematen zizkieten esplikazioekin? Ba, hemendik ehun urtera ere barre egingo dutela oraingo izurriteen esplikazio ofizialen kontura. Sinistuta natxiok, ttotto.  ✳ Beste era batera ere adituta nago; bo, ezta gauza bera, baina antzekoa bai agian: ur geldia zomorroz betetzen da, baina zomorroak eztira ur geldiaren kausa, uraren gelditasunaren kausa.  ‣ Eztago gaizki.  ✳ Nik uste dut kausaren zera hori… kausa bera ipuin bat dela, eta zer esanik ez “kausa bakarra”. Gauza self-evident eta tribialetatik kanpora ari naiz, e?!  ■ Hasi zaigu berriro euskalfilosofoaren ahotsa. Barkatu, segi beza berorrek.  ✳ Nahi duana, bai. Nik uste dut, euskarara etorrita… nunbait irakurri dut hau, e?!... nik ere uste dut zergatik? edo zergaitik? ezkenukeela sekula galdetu behar; alegia: zer gaitik? ez, baizik-eta zer gaitatik?; ez zer dela-eta?, eta bai, izatekotan, zer direla-eta? Eta, hala ere, pluraltasun eta guzti ere, nahiko dudarekin, e?!  ■ Uste dut gure txanda bertan dugula.  ‣ Joe, ba ni hiz­ketan segitzeko gogoarekin gelditu naiz. Kausaren zera horrek “Kausa bategatik” bizia ematea ekarri dit gogora, “Kausa” ka haundi batekin idatzirik… eta esanik, hori egin baldin baliteke behintzat; ka haundi batekin esatea… esan nahi nuke.  ✳ “Bizia ematea” dion? Bizia kentzea ere hortxe nunbait…  ‣ Baina bai, barrura beharko dugu, eta gero etxe-girora etsi-etsian.  ■ Etxe-­zulora, bai.  ✳ Zuloa betetzen asmatuko duk hik aise.  ‣ Edukiko duk serieren bat begiz jota, inundik ere.  ■ Bai, hala da: 2005eko serie bat ari naiz ikusten, Born in Pathogenia, krixtona da, upilakoa, etorkizuneko pandemia bat dago oinarrian, eta ikustekoa da nola asmatzen duen, edo nola aurreratzen duen koiteretzi honekin bizitzen ari garena, konfitamendu eta guzti, eta nola sor­tzen den munduan demokrazia faxista bat A-potentzian, hala deitzen diote, demokrazia faxista bat alde batetik, eta bestetik, berriz, komunismo kapitalista bat B-potentzian, eta beste nazio guztiak bi horien mendean.  ‣ Eta besterik zer? Mundua eta giza espeziea arriskuan jartzeraino iritsiko dira, ezta?  ■ Ba bai, ba bai! Biziki gomendatzen dizuet ikustea. Ezta galtzeko modukoa, e?!  ✳ Bale haiz, orduan.  ‣ Barrura beraz, eta… to be continued?  ✳ To be, to be.  ■ Aio bioi.

     ‣ Egun on, gizona. Ideia politta izan da hau, aldatze aldera, e?!  ✳ Bai zuri ere, damatxo gaztea. Janari-dendatik botikara… behar den jenerotik behar eztenera.  ‣ Ez behar? Ni erostera nator behintzat.  ✳ Ni hizketa hutsera, berriz. Nik hortik, ahal dela, ezer ez. Botikariek beren umeei opa dietena: hutsa eta batereza, alegia.  ■ Egun on, lagunok.  ‣ Ui, ui! Hauxe da bixajea dakarrena honek! Berri onik ez Pathogenian, ala?  ■ Txepel-antzean jaiki naun, eta buruko karga haundi xamarrarekin. Ondo etorriko zait botikara etortze hau, galdetu behar baitiet gainera ze komeni zaidan holakoetan… koiteretziaren zera honekin… bazpare, zerbait baletor ere: edo ibuprofenoa edo parazetamola edo…  ✳ Edo gozo pixkat agian.  ■ Baina gozo… a bai!, gizagozoa esan nahiko duzu zuk. Gozotasun gizatiarra, bi beso nere lepo-inguruan, estutu batzuk, eta…  ✳ Etzak gehitxo esan, ahotik ihesegingo dik indarrak-eta.  ■ Bai, bai. Eta zuek zer?, ondo? Homeopatiaren bat erostera noski, kur, kur!  ‣ Bai: nik Oscillococcinum. Arazoren bat?  ✳ Nik ezer ez.  ■ Zuek eztaukazue federik, ez. Eduki gabe! Batak ur hutsean eta besteak ezerezean, alajaina!  ‣ Uraren eta naturaren jakinduria duk, mutiko! Hiri horrek eztik ezer esaten, ze zientzia ofizial zikin horrek hire gogoa irendu dik, eta itxi egin hau jakintza erredukzionista baten kiribilean, eta…  ■ Aski, aski. Aditu dinat. Kontua dun gau txarra pasa dudala, eta atzoko eguna ere ez on-ona.  ✳ Igandeko hustasunak harrapatu al hau azpian? Bakardadeak agian? Lehen esandako gozo-faltak?  ■ Bai, konfinatua egoteak eztu batere laguntzen, eztit batere laguntzen. Eta eztut konfitatua esan, ze eztakit nun egongo litzatekeen olio on hori, ni igeri ibiliko nintzatekeen olio hori, Ortzadartxoko hura bezalakoa, edo antzekoa bederik. Eta Oxkar ere falta da eta…  ✳ Oxkar?  ■ Bai, pisu-laguna. Berlinen gelditu behar izan du.  ‣ Bapo zebilek hura! E… esan nahi diat hala iruditzen zaidala neri.  ■ Bapo dabilela? Eta hik nola dakin hori?  ‣ Sorgina nauk-eta, badakik. Ez: nere irudipena botatzea besterik eztiat egin nik, eta…  ■ Sorgina? Beste gauza bat ehaiz ba izango hi?  ‣ Beste gauza bat? Zer? Puta?  ■ Nik eztinat holakorik esan, hi. Heuk esan dun: nahikoa eta gehiegi esan dun!  ✳ Bo, ilarara, eta hitz-beste egitera, e?! Ea, ea. Neri iruditzen zait hemen azpian bakardadea dabilkigula dantzan, edo hoska, eztakit.  ‣ Gaitz haundia da hori, bai, baina nola ezten birux bat, edo batterio bat, edo ontto bat…  ✳ …edo ezten gaixotasun baten edo sindrome baten izena, nekez jarriko du forentse batek, konparazio batera: “herio­tzaren kausa: bakardadea”.  ‣ Ez: kausak beti axalagotik joan ohi dira. “Heriotzaren kausa: aorta zainaren etetea”. Eta bien bitartean hor norbaitek bere buruari edo bihotzari tiro egin dio, bakardadeak gainezka egin diolako barruan, auskalo zergatik… edo zertatik.  ✳ Goganbeharra daukagu koiteretzian… koiteretziko birux edo dena delako hau ere ez ote den axaleko kausa horietako bat, ezta?  ■ Zuek edozer gauza. Asuntoa da eta esan nahi dudana da: bakardadea beti zaharrena da, ezinduena, bazterketa soziala jasaten dutenena, umeena, txakurrena… ze ume bat eztago bakarrik uzterik, nola ba?, eta txakur bat ere ez. Eta jende normala zer?, horixe diot nik: jende normalaren bakardadea zer?  ‣ Hi horietakoa al haiz ba?  ■ Bo hi! Esan nahi dudana da: diagnostikorik edo egoera sozial berezirik eztaukagunon bakardadea nun gelditzen da? “Patologikoa” bihurtu behar al du aintzakotzat hartua izateko? Eta noiz bihur­tzen da patologikoa?, zein puntu zehatzetan? Diagnostiko psikiatriko beldurgarri bateraino irrixtatzen denean bakarrik?  ✳ Galdera interesgarriak.  ‣ Bakea eta lasaitasuna hausten dituztenak.  ■ Ze nere atzoko eguna eztakit patologikoa izan zen, baina “patogenoa” bai behintzat. Orduan, nun gelditzen gara nere modukoak?  ‣ “Zis” jendea? Anomaliarik gabekoa?  ✳ AnoRmaliarik gabekoa? Kur!... Jakina dago, batzuentzat, gizon zis zuri heterosexual neurotipikoa eta abar baldin bahaiz, ba hire hitzak eztuela askorik balio gaur egunean, eta jai daukakela…  ‣ Eduki behar ere bai, e?! Beti ere ez beharbada, baina potriarkatua…  ■ Kar, kar! Potriarkatua! Ze graxia gure nexkarena!  ‣ Eskerrik asko eta eskerrik aski. Potriarkatu normopatari sega egin behar zaio, baina bai, esaten ari hintzen hire bakardadeak eztaukala lekurik inoren ahotan, ezta?  ■ Ez, eta koiteretzi puta honen erdian ezin dudala inolaz adierazi kalera irten beharra daukadala erremedio gabe, eta lasai eta luze eta tranpatan ibili gabe, ze batzuetan pentsatzen dut… nik ere bai baitakit tarteka poetiko jartzen… pentsatzen dut nere barruan dagoela ume bat amaren altzoa behar duena; xahar bat dena behar duena; espirituko pobreziak erkindutako arima bat… besterik zer?: ume autista bat mundua mugitzen ikusi beharra daukana; bipolar bat egunean zazpi besarkada behar dituena ondo emanak… Horiek denak etortzen zaizkit!  ‣ Agian ehaiz poetiko jartzen ari. Agian horiek denak zeudek hire barruan, potto!  ■ Hala iruditzen al zain?  ‣ Eta ehaut besarkatzen ilaran gaudelako eta denen bixtan…  ■ Jakina: hona sendabide bila gatoz.  ✳ Eta ez sendatuko lukeen bidearen bila, saltzen ezten bide baten bila.  ‣ Salduko balute elukeelako sendatuko, besteak beste.  ■ Eta zuengan bakardaderik ez al dago?  ‣ Atzoko hortan ez behintzat. Bateko Eskaipeko jardun eta besteko izeba… Tinderren eztago mamaxik orain. Sexu telefonikoa nahi duten xikopatak; bestela ere txorta presentziala baino telefonokoa nahiago dutenak dabiltza egurrean, bua! Eskerrak lehendik… zeozer.  ■ A!... a bai, e?!  ✳ “Txorta presentziala”! Hortaraino iritsi behar genuenik ere… Hori esatera, esan nahi nuke. Ni alabarekin egon nintzen atzo, bixitara etorri zitzaidan ezkutuka, eta goizean, berriz, lanean, Classroom delako horri tamaina har­tzen, ikasleen lanak irakurri, eta hola… Dexentekoa da lataputea, lehenaz gain. Eta ikasleena baino gehiago, irakaskuntza telematikoarena eta hezkuntzako agintari bobolioena.  ‣ Asmatzen dugula bakarren batzuek barruko bakardade zera hori… berezko hori toreatzen, edo surfeatzen…  ✳ Atzoko hortan bai: hortik kanpora ez jakin! Bizitza ezta egun batekoa.  ‣ Jakina: hik gorputzak uki­tzea eta igurtzitzea sumatuko duk faltan.  ■ Joe, ba…  ‣ Esan nahi diat osteopata haizelako, eta orain ehaizelako ari lanean.  ■ A bai, bai. Gurea eztun “jarduera esentziala”, eta jai zeukanat, bai, baina enaun osteopata, ez dixkuratu; ni fisioterapeuta naun.  ‣ Barkatu, e?! Fisio, bai.  ■ Osteopatian kontua dago asko, badakizue: “osteopatia energetiko-emozionala”, “osteopatia transgenerazionala”… Kontu zelebre askotxo.  ‣ Hi bide xuxenetik beti, bazpare.  ✳ Bo, hau ere badoa. Laster gara. Nik gauza bat jakin nahi nuen.  ■ Ze hola?  ✳ Bakardadean… bakarrik sentitzen denak zeren falta sumatzen duen haundiena.  ‣ Besarkadak, berriketa, maitasuna, babesa, txorta-asuntoa, presentzia bat, ahots bat, eee… etzait besterik etortzen.  ✳ Nahikoa esan dun.  ■ Bi begi.  ‣ Nola?  ■ Bi begi neri begira; norbait dago hor begiratzen didana… begira daukadana.  ✳ Joño!... Barrura goaz. Bihar azokan.  ‣ Ba al dago ba?  ✳ Bai, atzera egin dute goiko agintari bobolioek eta libre da.  ■ Bihar arte. Ondo izan.  ‣ Heu ere bai, politta.

     ‣ Pufa! Hauxe duk ilararen luzea!  ■ Bai, izugarria zegon. Egun on, e?!  ‣ Egun on, bai. Zer dago, kilometro erdiren bat?  ■ Larri ibili gehiago ere egotea. Jendeak erantzun egin din, itxura denez. Debekuari erantzun egin diola, esan nahi niken.  ‣ Debekua kendu eta gero erantzun ordea!  ■ Bai, eta beldurrez bezala, nere ustez; asteroko azoka betiko galtzeko beldurrez. Bestela etortzen eztirenak ere etorri egin ditun gaur azokara, baita goizero ogi zuria eta periodiko zuria… zuriena, zuri-salduena eskuan daramatela ikusten direnak ere.  ‣ Edoskizaleak, super-hiper-normalak, eguneratuak…?  ■ Hik jakingo dun hori: hik dakin soziologia.  ‣ Hizketan edozeinek zekik.  ■ Bai, baina hi nola kabinete edo zera hortan habilen lanean…  ‣ Nenbilen, ze gure jarduna ere oso duk ez-esentziala, inun holakorik baldin bada.  ■ Eta nola zen? Kabinete soziologiko etzekinat-ze, ez? Behin ere eztinat garbi jakin eta…  ‣ Ikerketa Soziologikoen Kabinete Irekia, zuzen eta juxtu esanda.  ■ Irekia? Nola da hori? Nik aditua ninan feminista edo…  ‣ Hik agian adituko huan feminazia, edozer.  ■ Feminancy ere adituta natxion.  ‣ Joño!... Ba duk i.s.k.i., i-ese-ka-i, esan diat nola den juxtu, eta lantzen dik bereziki genero ikuspegia. Argiago?  ✳ Egun on, gazteok. Hizketa gizenean harrapatu zaituztet, inundik ere.  ‣ Pedagogia pixkat egiten gizontxo jatorrentzat, besteipe. Eta zu zer, berantarbi mailan?  ✳ Klase telematiko lerdo horietatik irten ezinda, neska. Nola programa zoragarri horiekin hainbeste gauza egin litezkeen, ba denak egin behar. Egin-­beharra al zegoen? Ez. Egin-ahala al dago? Bai. Beraz, egin egin behar.  ■ Ño! Horixe da gauzak garbi esplikatzea!  ‣ Eztago holako Classroom-ik, eztagoenez!  ✳ Bo, eta hemen ze asunto dago? Jendeak azoka arriskuan ikusi du, eta orain denak laguntzera, ala?  ■ Galdu-beldurrak ekarri du gaur jendetza hona, ez gogoak, ez maitasunak. Edo “maitasuna” gehitxo esatea da?  ✳ Etzekiat, baina nere modukoak oroitzen gaituk nola bere dotrinan Eliza Katolikoak…  ‣ Katoliko bortxatzaile pederastak?  ✳ Bai, horrexek. Alegia, apaizek bereizten zituztela kontrizioa eta atrizioa…  ■ Amen Jesus!  ✳ … edo euskaraz garbi-antzean esaten zutena: “maite-damua” eta “beldur-damua”.  ‣ Teologia ere ikasi al zenuen zuk, filosofia ez-ezik?  ✳ Ez, ez: hau dotrinan ikasi nuen nik, kristau dotrinan, fedearen formazioan. Zuek eztuzue holakorik nozitu, beste garai batekoak zarete-eta. Orain horren antzekoenak Kultura Zientifikoaren Hedapena eta holakoak izango dira noski.  ■ Konparatzea ere!  ✳ Bo, gehitxo luzatu gabe: eliza hori damuaz ari zen, baina koturatua nago, hola, orokorrean, gauza asko egiten direla bizian, ba hori… edo maitasunez edo beldurrez, eta oso desberdinak direla biak, eta gauza askotan ikusten dela hori, baina oso oso askotan, e?!; eta harriturik egoten naizela maiz zeinen egoki asmatu zuten batzuek… nazkagarri batzuek?, bai, baina egoki asmatu zutela kontrizioa eta atrizioa bereizte hori.  ■ “Nazkagarri” batek nazka ematen duela berez, baina beste gauza batzuk ere eman ditzakeela, alegia.  ✳ Etzegok ezinik hor, nik uste.  ‣ Orduan gaur jendea etorri da azokara, edo sekula etortzen eztirenak gaur behintzat etorri dira atrizioz eta beldur-damuz, ondo ulertu baldin badut.  ■ Ondo ulertu dun, baina geu ere ahal dugunean etortzen gaitun hona, goizetan bederen.  ‣ Maitasunak badakielako tarteak bilatzen, kur! Esan nahi diat, gogoz etortzen garela hona, ez ezeren beldurrez, ez galdu-­beldurrez. Ez “maite zaitut” sekula esan ez edo erritualki bakarrik esan, eta “etzaitut galdu nahi” trixte hori besterik ateratzen ­etzaien horien pare.  ■ Holakoak asko tokatu al zaizkin, damatxo gazte?  ‣ Uztak, uztak, agian neu nauk horietakoa-eta! Aizu: eta, zure ustez, agintariek atzera egite hori? Azoka debekatu eta handik egun batzuetara libre uztea zer?  ■ Bai. Hor zer dago? Maite-damua, beldur-damua, lotsa-damua edo zer?  ✳ Etzekiat, baina gaitzerdi konturatuko balira “irizpide objektiboek” eztutela ezertarako balio, eta han goitik eztela behea ikusten, eta beheari utzi behar zaiola hitzegiten eta…  ■ Aizu, baina irizpideak benetan objektiboak baldin badira eztago gaizki, ezta? Bo, neuk erantzun: ez, eztaude gaizki eta oso ondo daude.  ✳ Koska haundia egoten duk beti ordea: irizpideak oso goian eta objektua oso behean, objektibotasuna markatu behar lukeen objektua oso behean…  ‣ …eta ezin elkar hartu, ezta? Bai, bai: askotan sentipentsatu dudanari ari zara hitzak jartzen.  ■ Iruditzen zait bi-baten-kontra bukatzen dugula sarritxo, eta…  ‣ Eztuk kontra, ttotto! Ez hurrik eman ere! Duk denon artean argi pixkat bilatzea. Egiaren maitasunez eta…  ■ …eta ez egiaren beldurrez?  ‣ …  ✳ Ondo, ondo. Politta gelditu zaizue, azkenengo galderari ixiltasunarekin erantzunez, bide den bezala.  ■ Nik beste galdera bat daukat, hemengo barazki hauen ermosureari begira eta baserriko atso hauen aurpegi zailduei begira ere bai… Bidenabar: neri Katalunian azoka hauek daukaten izena gustatzen zait, han ikasten egondako urteetan beti joaten baikinen: mercat de pagès, baserritarrena.  ‣ Ondo. Eta zein zen galdera?  ■ A bai, hauxe: hemengo gobernua nolatan dago hemengo gauzen kontra?  ‣ Ba irizpide objektiboek itsutzen dutelako, hain zuzen ere; kontzeptu tontoek, eta beti goitik, eta beti eguneratuki, hola esan baliteke… Kontzeptu tontoak, objektibo tankerakoak, nik zerdakipa? Jar dezagun adibidez, asmatzen ari naiz, e?!, ba “hartu-eman ez-esentzialen minimizazioa”, holako zerbait etorriko zitzaien gogora oraingo hontan, beren gogo objek­tibo hortara ideia garaikideen mundutik… beren gogo robotiko hortara, esan nahi dut, eta orduan ba… herrietako azokak?, ze folklore da hori?, popatik hartzera!  ✳ Bai, eta jendea gutxiestea ere badago hor…  ■ Hori gobernu guztien gaitza da, ezta?  ✳ Bai, jendeak, bertatik bertara, gauzak zuhur egiten ezpaleki bezala. Goiko jakintza eta beheko zuhurtziaren arteko gerra betierekoa dago hor, dago hemen…  ‣ “Goiko jakintza” eta “beheko zuhur­tzia”: dotore gelditu zaizu oso!  ■ Aizue: eta esentzial kontu horrek ez al dizue belarrian txistu egiten? Joe: nik aditu diet intelektual ofizialei “esentzialismoaren” kontra hitzegiten, eta orain zer duk?, eta esentzian, esentzietan, esentzialkerian dagoela beren esplikazio eta agindu guztien funtsa, aizue! Nahikoaiau!  ‣ Ondo ari haiz, muttiko. Esentzialismoa beti besterena da; norberak eztu izaten holakorik, jakina. Guretzat, hemen behetik ikusita, boterearena da haundiena, jakina.  ■ Haundiena haundiarena. Nazionalismo denetan haundiena beti nazio haundiarena, eta hola, ezta?  ✳ Aizue: eta kontriziotik eta atriziotik begiratu ezkero aferari?  ■ Amen, Jesus!  ✳ Alegia: maitasun baten gainetik beldurra. Maitasun ahula, nahi baduzue, baina beldur batek itoa.  ‣ Ze beldurrek?, zeren beldurrak?  ✳ Eguneratua ez egotearen beldurra, garaiak agintzen… garaiak ustez agintzen duenarekin bat ez egitearen beldurra. Beldur bat moztasun bat dakarrena, eta hoztasun bat.  ‣ Eta zergatik ez moztasun bat beldur bat dakarrena?, ahultasun edo eskastasun bat beldur hori dakarrena?  ■ Eskuineko jendeaz ari zarete, edo?  ‣ Exkax jendea, txepel jendea…  ■ Izaera… pertsonaren izaera eta aukera politikoa bat al datoz orduan? Beti hola al da hori?  ✳ Hori agian deterministegia… barkatu, baina metro baten tartea ere eztakit errespetatzen ari garen…  ‣ Hiz­ketak hurbildu egiten gaitu elkarrengana erremedio gabe. Zer egingo zaio?  ■ Iruditzen zait exkaxenek eta txepelenek begiratzen digutela gaizkiena…  ✳ Horiexek izan ohi dira epaitzaileenak.  ‣ Motzenak eta beldurrekoenak direlako, ezta?  ■ Kontu pixkatekin ibiltzeak eztigu kalterik egingo, e?!  ‣ Bai. Zerekin ari ginen?  ✳ Izaera eta aukera politikoa: “aukera” gehitxo esatea da baina…  ‣ Zeinek zein… zerk zein edo zer aukeratzen duen ikusi beharko litzatekeelako, ezta?  ■ Nolaa?!  ✳ Barkatu: laster gara barrurako eta nik beste kontutxo bat atera nahi nuke oraindik… zera: eee… bertako zerekin ari garen ezkero…  ■ Zer? Ze burutazio argitsu etorri ote zaio oraingoan?  ✳ Ez: koiteretzira nator, eztugu sekula aldegin, baina… galdetu nahi nizueke ohartu al zareten zeretan, datu ofizialetan eta, gaixotuen edo gaiztotuen edo infektatuen kasu gutxiena zein lekutan dagoen.  ■ Gasteizen gehiena, baina gutxiena, eztakipa…  ✳ Entzun: Azpeitia, Azkoitia, Ondarru, Leitza-aldea: hori milaka batzuetako herrien artean; holakoak dira herri gehienak, gaitzak gutxiena erasandakoak, milaka batzuk bizi diren herrien artean, esanda bezala, era hortakoak…  ■ Ze eratakoak?  ‣ Oi, oi! Uste dut tankera hartu diodala gauzeari, zure “euskalmania” ezagututa… baina orduan, ea ea: zer esan nahi zenuke? Euskarak babestu dituela horko herritarrak biruxetik eta koiteretzitik? Horien erako beste herrietan baino euskara gehiago egiteak lagundu egin diela? Ba al liteke?  ✳ Ezina iruditzen al zaizue?  ■ Ai ama!  ✳ Ez al dago hizkuntza honen galera lotua eskaste batekin, ahultze batekin, txoroa eta funsgabea bihurtzearekin? Zapalketa ahaztu gabe, baina…  ■ Egia da jendea zenbat-eta eskasagoa, txepelagoa… helduagoa eta, nola esan?, txoro-zinikoagoa edo, orduan-eta errazago jotzen duela erdarara, bai…  ‣ Baina hortik uste izatera aitatutako herrietako jendea gaur euskarak babestu egiten duela gaitz pandemiko batetik, eee… koska dago, e?!  ✳ Eztakit: euskarak beste leku gehienetan baino hobeto iraun izanak… ez ikaragarri ondo ere, baina hobetotxo iraun izanak noizbaiteko sendotasun hura indartu balu bezala; hizkuntzari iraunarazi zion sendotasun hura bera itsatsia balego bezala edo… zerean, jendeen gogo-­bihotzetan, hezurretan, barrunbeetan, auskalo nun.  ■ Urrutitxo ez al zara joan zu zeure euskalfilosofia edo euskalmania hortan?  ✳ Zainen batek esaten zidak ezetz. Eta orobat esaten dit euskara eztugula salbatu behar, eta euskarak salbatu behar gaituela.  ‣ Biruxetik, koiteretzitik?  ✳ Koiteretzia ekarri duen ahultzetik, eskastetik, zikintzetik, zirintzetik, eta horiek guztiak neurriz kanpo pilatzetik.  ■ Eta euskara litzateke behar dugun antigorputza?, behar dugun inmunizatzailea? Kar!  ‣ Bo, ba ni ari naiz…  ■ Ze? sinisten?  ‣ Sinistu-sinistu?!  ✳ Eztenik ez esaten?  ‣ Horixe: lehengoena, eta geuri ere atera zaiguna ilarako jardun hauetan: sinistu auskalo, baina eztenik ere seguru-seguru eztagoela esaterik… agian.  ■ Zuek ze etortzen zarete, aurretik hitzeginda? Holakorik botatzen baldin badun ikerketa sozio-feministen zera hortan, bidali egingo haute… nunbaitetik hartzera!  ‣ Ezpa! Sorgintasunetik defendituko diat, hemengo sorgin sendoen hizkuntzatik edo… defendi­tzea tokatzen baldin bazait. Kur!  ✳ Tokatu guri egiten zaigu orain azokan sartzea eta baserriko jeneroa inguratzea.  ■ De pagès!  ✳ Jenero onak kalterik ez!  ‣ Joaten gara hitzegiten.  ✳ Joango gara, hi­tzegingo dugu.  ■ Aio, aio.

